7. Jesus soek en
red mense
Lukas 19:1-10

Jesus sien ons elkeen raak en wil graag vir ons redding, herstel en
verandering bring.

Agtergrond en interpretasie

Hierdie verhaal speel af in die tyd toe Jesus op pad was na Jerusalem en

sy kruisiging. Hy het van dorp tot dorp gegaan en die mense oral geleer.

In hierdie gedeelte ontmoet Jesus vir Saggeus, 'n hooftollenaar, wat 'n ryk

en belangrike man was. Die Jode het nie van die tollenaars gehou nie

omdat hulle gereeld te veel belasting geéis het. Hulle is as verraaiers
beskou.

Kyk gerus weer na ontmoeting 2 wat oor Levi (Matteus) se roeping
gaan. Daar gee ons meer inligting oor tollenaars.

1. Saggeus was 'n hooftollenaar en baie ryk. (Levi het waarskynlik uit die
groep “armer” tollenaars gekom.)

2. As 'n man van aansien het Saggeus homself verneder deur in 'n boom
te klim om Jesus te kon sien. Dit was egter Jesus wat hdm raakgesien
het.

3. In Saggeus se huis heers daar vreugde; die mense mor egter en maak
beswaar (sien die foto van die skildery en let op die mense se koppe
wat soos skilde lyk).

4. Saggeus verander. Hy kry 'n oop hand vir die armes en doen meer as
wat die wet van hom verwag. Levitikus 6:2-5 het bepaal dat Saggeus
'n vyfde ekstra moes teruggee aan dié van wie hy gevat het. Hy het
baie meer teruggegee.

5. Jesus het vir Saggeus weggetrek uit sy “buite-posisie” as verwerpte en
gehate tollenaar tot in die binnekring toe Hy hom 'n kind van Abraham
genoem het. So red Jesus mense wanneer Hy ons trek tot in die
binnekring van almal wat glo. (Die problematiek van “afgedwaaldes”
wat eens deel van die binnekring was en weens (selfsugtige?)
ekonomiese aktiwiteite uitgeskuif is, is hier ter sake.)

Hierdie verhaal is oorbekend en kan stadig en dramaties vertel word
sodat die hoorders hulle opnuut met Saggeus kan vereenselwig. Gebruik
die skildery deur Watanaby by die afdeling "Dink”. Kyk veral na die mense
se koppe en hande. Vertel wat jy sien.

Jesus and Zacchaeus deur Soichi Watanabe. Die kunstenaar beeld Saggeus se
blydskap uit in die vorm van 'n geel blom.

Bybelgedeeltes en hoofgedagtes

Bybelgedeeltes

Hoofgedagtes van die ontmoeting

Lees Lukas 19:1-5

1. Jesus sien die klein Saggeus raak.

Lees Lukas 19:6-8

2. Saggeus is bly oor hierdie ontmoeting terwyl
ander mense kwaad is.

Lees Lukas 19:9-10

3. Kyk na ander mense soos Jesus na ons kyk.

Uitkoms

1. Ervaar: Gaan staan in Saggeus se skoene en voel hoe die Here jou
uitsoek en raaksien.

2. Insig: 'n Ontmoeting met die Here bring ware verandering.
3. Motivering: Kyk met Jesus se 0é na ander mense.

Hulpmiddels by die storie

1. 'n Blaaibord, witbord of swartbord (en penne of kryt om mee te skryf).

2. Teken voor die tyd die buitelyne van 'n mens of maak 'n groot afdruk
van die voorbeelde hieronder. Plak of teken die Voor- en Na-prente
verkieslik op twee verskillende blaaibordpapiere. Indien dit nie
moontlik is nie, dan langs mekaar op 'n witbord of swartbord. Die twee
prente lyk presies eenders, behalwe vir die onderskrif.

N

\_/ \—/ \/

Voor 'n ontmoeting met Jesus Na n ontmoeting met Jesus

Hulpmiddels vir kleingroepvaslegging

Junior kleingroep

Senior kleingroep

Bring saam

Bring saam

1. Materiaal om mee te plak, skryf
en teken.
2. Skére.

1. 'n Verkyker en verskillende klein
items of woorde waarna julle kan
kyk.

2. 'n Groot plakkaat met 'n
boomstam en takke daarop
geteken.

3. Groen of wit papier waaruit blare
geknip kan word.

4. Kleurpotlode.

5. Skére.

6. Wondergom (Prestik).

Voor die tyd

Voor die tyd
1. Maak die groot plakkaat met die
boomstam en takke daarop.

Die storie

Begin
Wonder jy soms of mense jou raaksien?

Wonder jy soms of Jesus jou raaksien?

Wil jy soms nie hé mense moet jou raaksien nie?

Soms doen ons lelike dinge en dan wil ons nie raakgesien wees nie.
Soms is ons nuuskierig en wil sien wat ander mense doen, maar ons wil
nie hé hulle moet ons sien nie.

Toe Jesus hier op aarde van dorp tot dorp gereis en die mense geleer
het, het 'n groot skare Hom dikwels gevolg en na Hom geluister. Dit was
soms baie moeilik om in so 'n groot skare raakgesien te word.

Wat sou jy gedoen het sodat Jesus jou kon raaksien?

Vandag lees ons die verhaal van iemand wat baie kort was, maar wat
baie graag vir Jesus wou sien. Die verrassing is egter dat Jesus hém
raakgesien het. En toe gebeur daar iets wonderlik in hierdie man se lewe.

Kom ons lees die verhaal.

Hoor

> Moment 1: Lukas 19:1-5 - Jesus sien vir Saggeus raak

Wie ken die verhaal van Josua en die mure van Jerigo wat inmekaargeval
het? Josua en die hele volk Israel het sewe dae lank om die stad gestap.
Op die sewende dag het die Here die mure laat omval.

In hierdie verhaal kom Jesus in die stad Jerigo aan. En ons lees dat
Jesus die mure rondom iemand se hart laat omval het.

Aan die begin van die verhaal hoor ons dat Jesus op pad is Jerusalem
toe, waar Hy gekruisig sou word en uit die dood sou opstaan. Baie mense
het saam met Hom geloop, ha Hom geluister en alles gesien wat Hy
gedoen het.

In Jerigo was daar 'n klein, maar baie ryk en belangrike man. Sy naam
was Saggeus. Hy was die hooftollenaar, wat beteken hy was belangriker
was as Matteus, van wie ons 'n paar weke gelede gehoor het. Niemand
het van die tollenaars gehou nie. Die Jode het al die Joodse tollenaars as
verraaiers beskou.

(Wys nou die “Voor”-prent.)

Hoe, dink julle, was Saggeus voordat hy vir Jesus ontmoet het? Hoe
het hy gevoel? Hoe het sy lewe gelyk?

(Gee vir die kinders kans om te antwoord en skryf dit neer rondom die
“Voor”-prent.)

Tog wou Saggeus, die tollenaar, vir Jesus sien. Hy wou weet wie Jesus
is. Hy wou meer van Jesus weet. Omdat hy te kort was om bo-oor die
baie mense vir Jesus te sien, het hy iets gedoen wat 'n belangrike man
nooit sou gedoen het nie. Hy het in 'n boom geklim.

Jesus het by die boom verby gestap en vir Saggeus gesien. Saggeus
was klein en hy het in 'n boom tussen takke en blare gesit, maar Jesus
het hom nog altyd raakgesien.

Hoe sou jy gevoel het as Jesus jou raakgesien het?

> Moment 2: Lukas 19:6-9 - Saggeus is bly oor die ontmoeting,
maar ander is kwaad

Toe Jesus vir Saggeus raaksien, kon hy bang gewees het omdat hy van sy

sondes bewus was, maar hy was baie bly.

Daar was egter ander mense wat ontsteld was omdat Jesus by
Saggeus gaan bly het. Hy was dan 'n tollenaar! Hy het dinge gedoen wat
in hulle oé nie reg was nie. Hy was vol sonde en daarom soos iemand wat
vuil (onrein) was.

Maar Saggeus verander dadelik toe hy vir Jesus ontmoet. Hy kyk met
nuwe 0é na mense. Hy was so bly dat Jesus hom raakgesien het dat hy
besluit het om vir die arm mense te sorg. Hy het ook besluit om vir almal
van wie hy te veel geld gevra het vier keer soveel terug te gee. Saggeus
het ander mense begin liefhé soos Jesus hom liefgehad het.

(Draai of blaai die bord om en wys na die “"Na&”-prent.)

Hoe, dink julle, was Saggeus nadat hy vir Jesus ontmoet het? Hoe het
hy verander? Hoe het hy gevoel? Hoe het sy lewe gelyk?

(Gee vir die kinders kans om te antwoord en skryf dit neer rondom die
“N&”-prent.)

Iemand wat vir Jesus ontmoet, verander — want Jesus verander ons.

> Moment 3: Markus 10:28-31 - Kyk na ander mense soos Jesus
na jou kyk
Jesus se woorde hier is baie belangrik. Hy verduidelik vir ons wat presies
hier gebeur het. Jesus sé Saggeus is gered. Dis soos 'n geskenk wat God
vir hom gegee het. Saggeus, wat 'n tollenaar was - iemand vir wie die
ander gelowiges nie naby hulle wou hé nie - word nou een van hulle.
Almal wat glo, is kinders van Abraham, die man wat vir God vertrou en
Hom geken het. Saggeus word nou by hierdie groep ingetel.
Jesus vertel ook vir ons hoekom Hy by 'n sondige mense se huis gaan
bly het. Jesus het aarde toe gekom om mense te soek en te red. Hy soek
mense, sien hulle raak en help hulle om deel te word van almal wat glo.

Dink
Dink oor jou lewe. Is daar dinge wat jy dalk vir die Here wil wegsteek?
Voel jy soms sleg? Wil jy soms wegkruip?

Dink nou oor Jesus en hoe Hy vir Saggeus raakgesien het. Dink
daaraan dat Jesus jou ook raaksien en liefhet.

Dink nou aan die mense rondom jou. Dink jy sommige van hulle is
slegte mense? Hoe dink jy sien Jesus hulle?

Opmerking: Jy kan die skildery van Watanaby hier gebruik.

Leef

In hierdie verhaal lees ons dat Saggeus anders na homself en die wéreld
begin kyk. Hy was bly dat Jesus hom raakgesien het; daarom het hy met
liefde na ander mense rondom hom begin kyk.

Die Here kyk nou na my en jou. Hy sien ons raak. Hy herinner ons dat
ons deel is van almal wat glo. Hy help ons om met nuwe 0é na ander
mense te kyk - die armes, dié wat onregverdig behandel word en almal
wat, net soos ons, sondaars is wat deur Jesus gered word.

Kleingroepvaslegging: Junior groep

Welkom

Verwelkom die kinders en vra hulle uit oor die afgelope week. Gebruik vir

elkeen net een van die volgende drie vrae:

1. Wat was vir jou hierdie week baie lekker?

2. Dink aan almal met wie jy hierdie week gepraat het. Met wie het jy die
lekkerste gesels?

3. Wat was in die afgelope week vir jou 'n verrassing?

Wegspring

Laat die kinders wegkruipertjie speel (indien die lokaal geskik is), maar
hou die tyd dop. Namate die kinders gevind word, kan elkeen 'n prys kry
- 'n ster op die voorkop of selfs net 'n drukkie.

Indien jy nie die tyd of ruimte vir wegkruipertjie het nie, steek een of
meer klein items in die lokaal weg. Laat die kinders dit dan soek.
Wanneer iemand iets vind, kan julle dit saam vier.

Vra dan: Hoe voel dit wanneer jy iets soek en dit kry?

Werksaam
Lees weer die Bybelgedeelte.

Saggeus was 'n belangrike, ryk man met status. Om soos 'n kind in 'n
boom te klim sou vir hom 'n vernedering gewees het. Tog het hy dit
gedoen om vir Jesus te kon sien.

Gesels saam hieroor:

1. Wat het gebeur toe Saggeus vir Jesus ontmoet?

2. Waarom was die ander mense so kwaad dat Jesus by Saggeus gaan
bly het?

Wys nou weer na die “Voor”- en “Na&”-prente wat jy in die aanbieding
gebruik het. Dit is ook in die kinders se werkboeke.

3. Hoe het Saggeus se lewe gelyk voordat hy vir Jesus ontmoet het?
4. Hoe het sy lewe gelyk nadat hy Jesus ontmoet het?

Laat die kinders oor hulle lewe nadink. Sé dan: Jesus stap al lank saam
met jou op jou lewenspad. Dit is hoekom jy vandag hier is. Mense wat
gesels-gesels saam met Jesus op pad is, word verander. Partykeer
verander ons vinnig, soos met Saggeus gebeur het. Ander kere verander
ons stukkie vir stukkie.

5. Kyk nou na die twee prente in die werkboek. Die een is van iemand
voor 'n ontmoeting met Jesus, en die ander een is van iemand na 'n
ontmoeting met Jesus.

e Plak, skryf of teken op die eerste prent enigiets in jou of ander
mense se lewe wat jy dink Jesus wil verander.

e Plak, skryf of teken nou op die tweede prent enigiets in jou of ander
mense se lewe wat Jesus klaar verander het.

Wegstuur/Huisgeloof

1.
2.

3.

Wys vir jou huismense die prente in jou werkboek.

Gesels saam hieroor: “"Soms hou ek nie van iemand nie en dan vergeet
ek Jesus kan hulle verander. Van nou af gaan ek ...”

Dink met toe o€ saam hieroor: “Ek wonder hoeveel dinge daar nog in
my lewe is wat ander mense afskrik.” Praat met die Here daaroor.

Kleingroepvaslegging: Senior groep

Welkom

Verwelkom die kinders en vra hulle uit oor die afgelope week. Gebruik vir

elkeen net een van die volgende drie vrae:

1. Wat was vir jou hierdie week baie lekker?

2. Dink aan almal met wie jy hierdie week gepraat het. Met wie het jy die
lekkerste gesels?

3. Wat was in die afgelope week vir jou 'n verrassing?

Wegspring
Verdeel in groepe van twee. Begin by een groep en gee vir elke groep
kans om die aktiwiteit te doen.

Gee vir die een groeplid die verkyker en vir die ander een 'n woord of
prentjie om op te plak of op 'n bord te skryf of te teken.

Die een met die verkyker mag net deur die verkeerde kant van die
verkyker kyk. Kan hy of sy die woord of prentjie sien?

Laat die twee nou omruil.

Vra nou vir die grootgroep wat is makliker: om van die regte kant of
die verkeerde kant van die verkyker na iets te kyk? Die meeste sal sé die
“regte kant” is makliker.

Gesels saam:

1. Hoe lyk dinge wanneer jy verkeerdom deur 'n verkyker daarna kyk?
2. Hoe het Jesus en Saggeus ontmoet?

3. Hoe dringend wou hulle mekaar sien?

Wonder
Die Goeie Nuus is: Jesus verander mense. Wanneer Jesus mense
ontmoet, verander Hy hulle sodat hulle Goeie Nuus-mense word.
Kom ons gesels saam oor die Goeie Nuus in Saggeus se lewe:
1. Hoe het die mense vir Saggeus gesien?
2. Hoe het Saggeus se lewe verander?
3. Hoe het Saggeus die mense gesien nadat hy vir Jesus ontmoet het?

Kom ons wonder met toe 0é saam hieroor:

1. Wil jy graag vir Jesus sien en by Hom wees, of wil jy liewer vir Hom
wegkruip?

2. Hoe kyk Jesus na jou? Hoe sien Hy jou? Kyk Hy na jou deur die
verkeerde kant van 'n verkyker, of sien Hy alles van jou raak?

3. Wat het Jesus al in jou lewe verander? Wat gaan Hy nog verander?

4. Hoe sien jy ander mense?

Werksaam
1. Kom ons maak nou saam 'n Goeie Nuus-boom.

Laat die groep blare uit die papier knip.

Vra hulle: Dink na oor jou lewe, die mense rondom jou en die
manier hoe jy leef.

Laat hulle op die voorkant van 'n blaar iets skryf wat hulle hartseer
of ongelukkig maak.

Laat hulle op die agterkant van die blaar neerskryf hoe hulle bid dit
sal wees as Jesus dit sou verander.

Laat die groep hulle blare met wondergom (Prestik) aan die boom
op die plakkaat vasplak. Hierdie plakkaat kan in julle lokaal bly en
julle kan gereeld daarna kyk. Wanneer iets nog moet verander, kan
die blaar met die “hartseer”-kant na voor opgeplak bly. Wanneer dit
goeie nuus word, kan julle die blaar omdraai.

Bid saam oor alles wat aan julle Goeie Nuus-boom hang.

2. In jou werkboek is daar twee blare.

Skryf op die een blaar neer wat jou hartseer of ongelukkig maak.
Skryf op die ander blaar neer hoe jy bid dit sal wees as Jesus dit
sou verander.

Wegstuur/Huisgeloof

1. Wys vir jou huismense wat jy op jou blare geskryf het.

2. Gesels saam hieroor: "Soms hou ek nie van iemand nie en dan vergeet
ek Jesus kan hulle verander. Van nou af gaan ek ...”

3. Dink met toe 0é saam hieroor: “Ek wonder hoeveel dinge daar nog in
my lewe is wat ander mense afskrik.” Praat met die Here daaroor.

